
HEADLINES  ( EVENING ) 

 

1.   Chief Minister Pu Lalduhoma’n kum 2047-a India in ram hmasawn anih 

tumna kal zelah Mizoram chuan kawng hrang hranga hmasawnna tur 

hmachhawp neih a tul thu a sawi. 

 

 

2.  Mizorama District Headquarters 5-ah Gas Home Delivery za a za kalpui a ni 

tawh a, nakkum March thla ah District headquarters tinah Gas Home Delivery 

za a za a kalpui hman vek tum a ni. 

 

 

3.  Parliament Winter Session neih mekah Rajya Sabha MP Pu K. Vanlalvena’n 

Income Tax Certificate phutna Mizoten an dawng thin chu India dan kalh anih 

thu a sawi. 

 

4 Vawiin khan mihring dikna chanvo humhalh tulzia inhrilhtharna ni World 

Human Rights Day a ni. 

<><><> 

 

TRANSFORMED MIZORAM VISION 2047 ROADMAP  

 

Chief Minister Pu Lalduhoma’n kum 2047-a India in ram hmasawn anih 

tumna kal zelah Mizoram chuan kawng hrang hranga hmasawnna tur hmachhawp 

neih a tul thu a sawi. 

 

Vawiina Planning & Programme Implementation Department hnuaia State 

Institute for Transformation (SIT), Mizoram in NITI Aayog’s State Support Mission 

hmalakna peng pakhat atan Mizoram Assembly House Conference Hall-ah 

“Transformed Mizoram Vision 2047 Roadmap Workshop” a buatsaih ah he thu hi a 

sawi a, Pu Lalduhoma chuan India in ram hmasawn anih tumna kawngah Mizoram 

chu hma a sawn ve theih nan hmachhawp hrang hrang neih a tul thu sawiin sawrkar 

tha leh mipui mamawh pe thei, hmasawnna thlen thei leh ei leh bara intodelh 

kawngah tan lak zual a ngai a ti a, industry leh khualzin hip kawngah tan lak a 

pawimawh tih sawiin tunlai thiamna hmang tangkaiin thlalai hna tam zawk siam a 

tul thu a sawi a ni. 

 

Chief Minister chuan State, district leh local bodies te inkar tawhhona tihchak 

a, a mal ang ni lova, team anga chak taka thawkho thiam  an ngaihtuah a tul tih 

sawiin thiltih dan leh chinthan dan chuan Mizote a tichak lo thin tih sawiin mi dang 

laka innghah nasat a thatloh thu a sawi a, Thutlukna siam tlai lutuk bakah bawhzuina 

awmlo te leh a tha zawnga inthlak duh loh thin chu tih tawp a ngaih thu sawiin 



hmasawnna tha zawk awm theihna turin rilru puthmang thlak a pawiamwh thu a 

sawi a ni. 

 

Pu Lalduhoma chuan Mizo nihna in a ken tel tlat tlawmngaina, rinna leh hnam 

nunphung leh ziarang chu khawvel hmasawn ruala ke pen tel tir tur leh Mizoa ngheh 

tlat tir tu ni se a duh thu a sawi a, Mizoram in hun lo awm zel tura hmasawnna tura a 

hmachhawp chu mithiam ten zirchiang tura chah in thawhhona tha zawk a awm 

theih nan leh chhuan lo awm zel tur tana hmasawnna an thlen theih nan theihtawp 

chhuah turin kalkhawmte a chah bawk a ni. 

<><><> 

GAS HOME DELIVERY 

 

Mizorama District Headquarters 5-ah Gas Home Delivery za a za kalpui a ni 

tawh a, nakkum March thla ah District headquarters tinah Gas Home Delivery za a 

za a kalpui hman vek tum a ni. 

 

He thu hi vawiina Supply Minister Pu B. Lalchhanzova'n a pisa-a thuthar 

thehdarhtute a kawmnaah sawiin, tun dinhmunah District Headquarters 5- Aizawl 

AMC Area, Serchhip, Hnahthial, Khawzawl leh Mamit-ah te Gas Home Delivery za 

a za  kalpui a ni tawh a ti a, Home Delivery kalpui tawhna-ah hian Point Delivery 

kalpui phal a ni tawh lo tih sawiin,  District Headquarters dangah pawh bul tan tawh 

niin nakkum 2026 March thla atang chuan za a za a kalpui ve tum a ni a tia, Notified 

Town zawng zawngah pawh nakkum September thla ah chuan Home Delivery za a 

za kalpui tumin Department, District Consumer Union te leh IOCL official 

tangkawpin hma an la dawn tih a sawi a ni. 

 

Byte:  Supply Minister Pu B. Lalchhanzova  

 

Minister chuan hunpui lo thleng tur inbuatsaihna atan IOCL in tun thla ni 13 

hma ngeiin LPG booking backlog/pending clear vek turin a hriattir tawh a ti a, hemi 

hnuah hi chuan Distributor zawng zawngin booking nghah chhung chu ni 2 aia rei an 

rial tur a ni lo a ti a. Distributor hma la thalo te chungah IOCL lamin hremna an 

lekkawh zel dawn thu leh a tul angin FCS&CA pawhin enzuiin hma a la dawn a ti a,  

Distributor ten gas an deliver in a leitute hmuh lai ngeiin an buk hmasa ang a, 

delivery boy ten a bukna an keng zel tur a ni a ti a. Gas Distributor te chuan an 

godown a thlen hma chu gas cylinder an unload tur a ni lo a ti a, Home delivery a 

gas pek chhuah tur te chu an godown atangin dan angin endik sa vekin an load 

chhuak leh tur a ni tih sawiin hunpui lo thleng turah Kohhran zawng zawng te chu 

sumdawngte tana hman tura siam, Commercial Cylinder a tam thei ang ber hmang 

turin a chah bawk a ni. 

 

<><><> 

PMUY 

 

Sorkar laipui hmalaknaa a thlawna Gas connection pek chhuahna Pradhan 

Mantri Ujjwala Yojana (PMUY) hnuaiah Mizoram pumah Gas connection sing 

36,031 pek chhuah a ni tawh. 

 

He thu hi vawiina Supply Minister Pu B. Lalchhanzova'n a pisa-a thuthar 

thehdarhtute a kawmnaah sawiin, PMUY hnuaia a thlawna gas connection hi 

chhungkaw harsa gas connection nei lo thla khata cheng sing 1 lalut tling lote tan dil 

theih niin, hmeichhia kum 18 tling tawh chhungkaw member zîng a mi in a dil thei 

a, Gas Connection la nei lote chuan nakkum 2026 January ni 31 aia tlai lovah bialtu 



Distributor hnenah emaw online (PMUY : New Ujjwala 2.0 Connection)-ah an dil 

thei a ti a, PMUY hi state quota bik awm lo niin, tun dinhmunah Mizoram a PMUY 

connection awm chu sing 3, 6,031 chauh a la ni a,  hei hi Sawrkar chuan a 

ngaipawimawh hle tih sawiin, thingtlang Distributor thenkhat la nei tlem te chu nei 

tam tura tan la turin an hriattir tih a sawi a ni. 

 

Supply Minister chuan kuminah kawngchhia avangin LPG duh ang a thleng 

tha lo tih sawiin,  Vairengte leh Sairang inkar kawngin ziaawm lam a pan chhoh tak 

avangin IOCL lam pawhin Mizoram a Gas tih thlen kawngah harsatna an nei tawh lo 

tih an sawi thu a sawi bawk a ni. 

 

<><><> 

RD&AD MINISTER 

 

RD Minister Prof Lalnilawma’n Mizoramah nizung chakna hmang tangkai 

turin hma lak mek zel ani a ti a, kuthnathawktuten an hnathawhna hmun thlenga an 

hman tangkai turin theihtawp chhuah mek ani a ti. 

 

Vawiin khan Rural Development & Administration Minister Prof. Lalnilawma 

chuan MzSRLM leh SELCO Foundation te thawh hona hnuaia hmalakna peng 

pakhat atan Solar Sprayer chu loneitu mi 11 thlan chhuahte hnenah a sem a, Minister 

chuan ram changkang leh ram hmasawn apiangin solar energy pawimawhzia an hria 

tih sawiin a hman tangkai dan chu tunlaia khawvelin a zir nasat leh ram ropuite 

pawh an intlansiakna pui ber zinga pakhat a nih thu sawiin Mizoramah pawh solar 

energy hmang tangkai tura hma lak mek zel a nih thu a sawi a. Solar energy lam 

buaipuitu SELCO Foundation nen thawh hona kalpui mek a nih thu sawiin, solar 

technology hrang hrang hmangin thingtlang lama kuthnathawktute, self-help group, 

loneitute leh sumdawng hrang hrangte pawhin hmasawnna hmel an hmuh chhoh 

zela, an sum deh chhuahte pawh a lo pun deuh deuh theih nan RD&AD Department 

chuan theihtawp a chhuah zel tur thu a sawi bawk a ni. 

 

MzSRLM leh SELCO Foundation te hian April 2025 khan thawh hona 

thuthlung (MOU) an ziak a, vawiina loneitute hnena solar sprayer sem hi he thawh 

hona kal zela hmalakna pakhat a ni. He thawh hona hian a tum ber chu, loneitute leh 

ei zawnna hrang hrang kalpuitute tana ni zung chakna hmang khawl chi hrang hrang 

- solar dryers, solar sprayers, deep freezers, tailoring units, handloom lighting 

systems leh a dangte hmang tangkaia, an dinhmun chawisan leh tanpui te a ni. 

 

<><><> 

AIR NEWS 

 

Chanchinthar hi Akashvani Aizawl atanga puan a ni a. AIR News Aizawl 

Youtube Channel, All India Radio News Aizawl Facebook page leh 

newsonair.gov.in ah te chanchinthar hi ngaihthlak leh chhiar theih a dah a ni. 

 

Naktuk zing dar 7 leh a chanve ah Chanchinthar puan leh a ni ang. 

 

<><><> 

RS MP 

 

Parliament Winter Session neih mekah Rajya Sabha MP Pu K. Vanlalvena’n 

Income Tax Certificate phutna Mizoten an dawng thin chu India dan kalh anih thu a 

sawi. 



 

Pu K.Vanlalvena chuan India Constitution hnuaia Income Tax Act section 

10(26) in a tarlan angin India ram chhunga Tribal hnam te chu Income Tax awl an 

nih thu leh hemi a nih avang hian Mizo mipuite chu India Constitution in chhiah a 

awl thu a sawi a, Hetiang a nih mek lai hian Mizo mipuite zingah Income Tax 

Certificate phutna thuchhuah Income Tax Office, Guwahati, Assam atanga hriattirna 

dawng an awm thin thu a sawi chhuak a. Mizo te chu Income Tax pe ngai lo an nih 

avang leh tribal an nih avangin Income Tax awl an nihna certificate, Tribal 

Certificate te chu Income Tax Official-re hnena entir hnuah Income tax official te 

chuan an la tihbuai zui fo thute sawi chhuakin, heihi dan kalh a nih thu leh dan lova 

Mizo mipuite tih buaina a nih thu a sawi lang bawk. 

 

Rajya Sabha MP chuan Principal Chief Commissioner of Income Tax Office, 

Guwahati, Assam hnenah hriattirna pe tur leh a tul dan ang a action la turin Rajya 

Sabha Chairman a ngen nghal bawk a ni. 

 

<><><> 

NQAS CERTIFICATION 

 

India rama sawrkar damdawi in ṭha bik tehna, National Quality Assurance 

Standards (NQAS)-ah Mizorama damdawiin 3 an tling thar. 

  

Damdawiin 3 tling thar te hi HWC-Primary Health Centre pathum – South 

Lungpher PHC, Bungtlang South PHC, leh Tipa PHC te an ni a, heti hian Mizoram 

chhunga HWC-PHC 57 target awm zinga 43-in National-level NQAS certificate an 

nei tawh a, Tun dinhmunah Sawrkar damdawi in 57 te’n NQAS national-level 

certificate nei mekin sawrkar damdawi in 16 leh HWC Sub-Centre 31 ten national-

level assessment an dil leh mek a ni. 

 

Dr. Lily Chhakchhuak, Mission Director, NHM, Health & Family Welfare 

Department chuan India rama damdawi in ṭha tehna NQAS National-Level endiknaa 

tling thar South Lungpher PHC, Bungtlang South PHC, leh Tipa PHC te hian a 

tehnaah 86.10%, 87.86% leh 90.90% te an hmuh thu a sawiin he dinhmun thleng 

thei tura thawktute thawhrimna chu fakawm a tih thu a sawi a. NQAS certified 

sawrkar damdawi in an neih te chu mipuite’n ṭangkai taka hmang tura chahin 

duhsakna a hlan a ni. 

 

National Quality Assurance Standards (NQAS) certified damdawi inte hi 

endikna chhawng thum paltlang an ni a, a tawp bera endikna an hmachhawn hi 

National External Assessment a ni a, state pawn aṭangin endiktu an lo kal ṭhin a ni.  

 

<><><> 

PRESIDENT 

 

Vawiin khan mihring dikna chanvo humhalh tulzia inhrilhtharna ni World 

Human Rights Day a ni a. Heni puala New Delhi-a hun hmannaah President 

Droupadi Murmu-i chuan India chu human rights venhimna ram anih bakah mihring 

dikna chanvo zah em em na ram a ni a ti. President Murmu-i chuan mihring 

zahawmna chu hnawl mai chi a ni lo tih sawiin tumah an dikna chanvo rahbeh sak a 

thiang lo a ti a. Human Rights Day chu khawtlang nun intluktlang, dik leh 

inlainattawnna a dinna kawngah a phena pawimawh tak a ni a ti a. Rorelna dik chu 

ramchhunga mitinte pianpui chanvo a ni reng tur a ni a ti bawk. 

 



<><><> 

 


